
【國文科暑假作業】附件 1唐詩十首 

※說明： 

1、請精讀以下十首唐詩，查詢相關資料，對每一首詩的生難字詞加以注音、注釋。 

2、十首詩均需背誦，開學後於國文課進行默寫測驗，列入ㄧ次平時測驗成績。 

 

1、張九齡〈望月懷遠〉 

海上生明月，天涯共此時。情人怨遙夜，竟夕起相思。 

滅燭憐光滿，披衣覺露滋。不堪盈手贈，還寢夢佳期。 

2、王勃〈送杜少府之任蜀州〉 

城闕輔三秦，風煙望五津。與君離別意，同是宦遊人。 

海內存知己，天涯若比鄰。無為在歧路，兒女共沾巾。 

3、李白〈送友人〉 

青山橫北郭，白水遶東城。此地一為別，孤蓬萬里征。 

浮雲遊子意，落日故人情。揮手自茲去，蕭蕭班馬鳴。 

4、李白〈聽蜀僧濬彈琴〉 

蜀僧抱綠綺，西下峨眉峰。為我一揮手，如聽萬壑松。 

客心洗流水，餘響入霜鐘。不覺碧山暮，秋雲暗幾重。 

5、王維〈輞川閑居贈裴秀才迪〉 

寒山轉蒼翠，秋水日潺湲。倚杖柴門外，臨風聽暮蟬。 

渡頭餘落日，墟里上孤煙。復值接輿醉，狂歌五柳前。 

6、杜甫〈登高〉 

風急天高猿嘯哀，渚清沙白鳥飛迴。無邊落木蕭蕭下，不盡長江滾滾來。 

萬里悲秋常作客，百年多病獨登臺。艱難苦恨繁霜鬢，潦倒新停濁酒杯。 

7、韋應物〈寄李儋元錫〉 

去年花裡逢君別，今日花開又一年。世事茫茫難自料，春愁黯黯獨成眠。 

身多疾病思田里，邑有流亡愧俸錢。聞道欲來相問訊，西樓望月幾回圓？ 

8、元稹〈遣悲懷其二〉 

昔日戲言身後事，今朝都到眼前來。衣裳已施行看盡，針線猶存未忍開。 

尚想舊情憐婢僕，也曾因夢送錢財。誠知此恨人人有，貧賤夫妻百事哀。 

9、李商隱〈錦瑟〉 

錦瑟無端五十絃，一絃一柱思華年。莊生曉夢迷蝴蝶，望帝春心託杜鵑。 

滄海月明珠有淚，藍田日暖玉生煙。此情可待成追憶，只是當時已惘然。 

10、李商隱〈無題〉 

相見時難別亦難，東風無力百花殘。春蠶到死絲方盡，蠟炬成灰淚始乾。 

曉鏡但愁雲鬢改，夜吟應覺月光寒。蓬萊此去無多路，青鳥殷勤為探看。 


